
Euskal Curriculuma Euskal Herriko eskoletan 

Juankar Aretxabaleta, Kristina Andres, Marije Fullaondo  - Sortzen-ikasbatuaz elkarteko kideak 

Hezkuntza arautuan berezko edukiak landuko dituen planteamenduaren aldarrikapena ez da gaurkoa Euskal Herrian. 1991n jada, Euskal Eskola Publiko Berria aldarrikatuz, garai hartan Euskal Herri osoko hezkuntza sare eta etapa guztietako kideak biltzen zituen Sortzen plataformak eskola eredu haren oinarriak zehaztu zituen eta, oinarri horien artean, curriculum propioa eraikitzearen beharra agertzen zen, euskararen berreskurapena eta normalizazioa zein euskal kulturaren iraupena eta sustapena ziurtatzeko ezinbesteko tresna gisa. 
Sortzen-Ikasbatuaz Elkarteak hartu zuen, eremu publikoan, Sortzen plataformak utzitako lekukoa eta, besteak beste, Euskal Curriculumaren garapena du helburu eta lehentasun.Egun, gero eta hezkuntza eragile gehiagok ulertzen dute Euskal Curriculuma guztion eskubide eta betebehar gisa. Horri esker, duela urte batzuk ametsa zen curriculum propioa errealitate ari da bihurtzen eta aukera guztiak ditu zabalik. Hala ere, haren gauzatzea ez da erraza, oztopoz betetako bideari aurre egitea eskatzen baitu. Izan ere, gure herrian dirauen zatiketa politiko-administratiboak, euskarak pairatzen duen egoera diglosikoak, euskal kultura gutxituak kultura dominanteekiko duen mendekotasunak, eta abar luze batek, Euskal Curriculumaren beharra areagotzen badu ere, haren gauzatzea zaildu egin du. Adibide bat jartzearren, ikerketa anitzek erakutsi digutenez, egun gure eskoletan erabiltzen ditugun testu liburuek Euskal Herriari buruz eskaintzen duten ikuspegi globalak ez du, kasurik onenetan ere, haien edukien %28 gainditzen. Eta barne oztopo horiekin batera, kanpotik datozkigun beste hainbat ere baditugu; besteak beste, globalizazioak dakarren hezkuntza ikuspegi berria, zeinek gurea bezalako kultura gutxituek egun duten desagertzeko arriskua areagotuko duen, edota Europa mailan, Bolksteinen txostenean oinarritutako hezkuntzaren merkantilizazio planteamenduak. Euskal jendartea baina, iraunkor eta zorrotz aritu da lanean dagozkion eskubide guztiak errespetatuak izan daitezen, norbanakoak zein kolektiboak; hizkuntza, kultura eta hezkuntza alorretakoak zein beste edozein eremukoak; eta, ibilbide horri jarraiki, Euskal Curriculumaren erronkaren aurrean ere ez da kikilduko.Euskal gizarteak Euskal Herri osorako baliagarria izango den Euskal Curriculumaren aldeko apustuari heldu behar dio. Erakunde Publiko eta hezkuntza eragileen betebeharra da egitasmo honen aitzindaritza hartzea, gizarteko sektore guztien ekarpenekin osatuz egin beharreko lana. Eta, hezkuntza eragileen artean, bereziki aipatu nahi dugu irakaskuntza publikoan ari diren eragileen ardura, gure herriarentzako hezkuntza sistema berezkoa eta publikoa exijitzen dugun eragileona. Eskuartean daukagun erronka hurrengo belaunaldiek euskara edota euskaraz ikas dezaten baino askoz haratago doa; gure helburua zera da, gazte euskaldunak heztea kulturaz eta elez anitza den gizartean eta munduan autonomoki molda daitezen.Helburu hori kontuan, Euskal Curriculumak honako galdera honi erantzun nahi dio: «Zer da Euskal Herrian bizi den edozein gaztek derrigorrezko hezkuntza bukatzean gutxienez garatu behar dituen konpetentziak, Euskal Herriaz eta Munduaz ezagutu behar dituen gertaerak eta kontzeptuak, erabiltzen jakin behar dituen prozedurak, lortu behar dituen trebetasunak eta bereganatu behar dituen baloreak eta jarrerak?». Galdera horri erantzungo dion egitasmoa abian dago jada; eta gero eta eragile gehiago ari da biltzen bere inguruan. Izan ere, prozesu honen hasiera 2002an Udalbiltzak, Euskal Herriko Ikastolen Konfederazioak eta Sortzen-Ikasbatuaz Elkarteak abiatutako lankidetzari esker eman zen eta 3 urte beranduago, 2005eko martxoan, hain zuzen, Euskal Herri osoko 22 hezkuntza eragilek eta EAEko Hezkuntza, Unibertsitate eta Ikerketa Sailak oinarrizkoa eta komuna izango den Euskal Curriculuma garatzeko, babesteko, bultzatzeko, aplikatzeko eta ebaluatzeko konpromisoa hartu zuten. Xumeki hasitako lanak bere baitan zuen garrantzia bere osotasunean ari da agertzen, datozen urteetan Euskal Herri osorako baliagarria izango den hezkuntza mailako lan-ildo estrategikoa bilakatu dela. Prozesua, noski, dinamikoa eta irekia da eta, zalantzarik gabe, berandu gabe atxikiko dira egitasmo komun honetan gaur bertan ez ditugunak, Euskal Curriculuma guztiontzako baita eta guztiona behar baitu izan. 

Eta, askoren artean gauzatutako proiektu hori Euskal Herriko eskola publikoetako kideei aurkeztea da Biga Bai eta Sortzen-Ikasbatuaz Elkarteek hartu duten konpromisoa. Horrela, bihar, goizean, Eibarko Unibertsitate Laboralean, Euskal Curriculuma aurkeztu eta hemendik aurrerako urratsak elkarrekin zehazteko Mintegi irekia antolatu dugu.Deialdia Euskal Herriko ikastetxe publiko guztiei dago zuzendua, eta, ondorioz, ikastetxeotako eskola komunitatea osatzen duten langile, guraso eta ikasle guztiei zabalik. Euskal Curriculumaren aurkezpen teknikoa bere egikaritzan parte hartu duten adituen esku egongo da, eta eremu publikoko eskola komunitateak hemendik aurrera egin beharreko ibilbidea, eztabaidagaiak eta urratsak proposatzea berriz, bertaratzen diren kide guztien esku. 

